22 junie 2008

vyfde sondag in koninkrykstyd

liturgiese voorstel

	Leesroostertekste

Fokusteks:

Romeine 6:1b-11
Ander tekste:
Matteus 10:24-39; 







Genesis 21:8-21;





Psalm 86:1-10 of Jeremia 20:7-13; 



Psalm 69:7-10 (11-15)16-18


	Inleiding

Saam met Christus dood en begrawe! Vrygemaak om vir God te lewe (Rom 6:1-11). Genesis 21 is die verhaal van die redding van Hagar in die woestyn – bevryding van die onderdrukking deur Abraham en Sara. Psalm 86 as respons is inderdaad die klaaglied van ’n enkeling om beskerming en redding. Die Matteusverse staan binne die groter konteks van gestuurdheid en verbintenis en die vervolginge wat daarmee saamgaan. “Preaching the Revised Common Lectionary”, 1992, sê dat ’n herlees vooraf van Bonhoeffer se “The Cost of Discipleship” goed moet wees. 



	God versamel ons voor Hom

Aanvangswoord: Begin die erediens, in die lig van Romeine 6 (die opstandingslewe) met die Paasroep.

Voorganger: 
Die Here het opgestaan!

Gemeente:  
Die Here het waarlik opgestaan!

Vertel in aansluiting hierby die gebeurtenis uit die ou Sowjetunie wat deur Michael Green beskryf is (“Stories vir die Lewe” deur Piet Naudé 2002, 207)

Doopherinnering: Die voorganger vertel die gebeure van Genesis 15:1-12 in eie woorde terwyl hy by die doopbak staan. Die Here het alleen deur die stukke vleis gegaan – Abram het geslaap. Doop is nie iets wat ons doen om by die Here uit te kom nie. Doop is nie ons “commitment” nie, maar syne. Dit is die verhaal van sy verbond, sy genade, dat hy ons merk as sy eiendom.


	Diens van die tafel

Gebruik die nagmaalformulier vir kinders, sien voorstel hierna.

Sluit met die gebed uit dieselfde formulier:

Die brood en die wyn het Hy gegee,

So deel Hy ons sy liefde mee.

Op sy Erewoord ons is verlos,

al het dit ook sy dood gekos.

Ons is almal bly en juig nou saam:

Groot, hoe groot, o Jesus, is u Naam.



	Diens van die Woord

Gebed om die opening van die Woord: “Here, my God, U het my deel van u kerk op aarde gemaak. 

U weet dat ek regtig nie geskik is vir dié doel nie. 

As dit nie vir u leiding was nie, sou ek al lankal ’n groot gemors gemaak het van alles wat ek aanpak. 

Here, ek gee nou weer my hart – en my mond, alles wat ek sê – vir U om te gebruik. Ek wil graag u mense van U leer, maar eers moet U u wil vir my leer. 

Gebruik my as u werksmens, Here. 

Moet my nooit verlaat nie; want sonder U is ek niks en kan ek niks doen nie” (Martin Luther in “Groot Gebedeboek”, 2003, 99).


	Uitsending

Voorbidding spesifiek vir die wat alleen is en na wie ons dadelik na die diens moet gaan. 

Voorbidding vir onderskeidingsvermoë en ’n fyn aanvoeling en volhardende vreesloosheid vir ons taak en uitdagings. Lees nou Matteus 10:24-39. 

Seën: “Mag God, wat vrede gee, julle volkome aan Hom toegewyd maak en julle geheel en al, na gees, siel en liggaam, so bewaar dat julle onberispelik sal wees wanneer ons Here Jesus Christus weer kom! Hy sal dit ook doen, want Hy wat julle roep, is getrou”  (1 Tess 5:23-24).



	Musiek en sang

Vooraf: Lied 334:1 -4; 396:1-4

Antwoord op die sëengroet: Lied 417:1,2

Na  die doopherinnering: Lied 290:1-4
	Sang:  Lied 390:1, 2, 3, 4 (Tussen die vereenvoudigde formulier en die gebed) 

Slotlied: Lied 202:1, 2




Voorbeeld

Jesus het gesê: 

Onthou My elke keer as julle die nagmaalbroodjies sien en die glasies met wyn. 

Dink dan aan die kruis en onthou hoe lief Ek julle het. Moet nooit vergeet dat julle sondes vergewe is nie.

Jesus gee sy Erewoord: 

So regtig as wat julle die broodjies vat en eet 

en die glasie wyn drink, 

so regtig is my liefde vir julle en so regtig vergewe Ek julle sondes. 

Ons is klaar vergewe en hoef nou nooit, ooit weer te wonder nie.

Jesus wil hê ons moet mekaar raaksien. 

Almal van ons wat hierdie broodjie eet en hierdie wyn drink, is broers en susters. 

Ons moet nooit alleen voel nie, want ons is deel van God se gróót gesin, sy kerk.

As ons nou Jesus se brood en wyn sien, 

dan verlang ons na Hom en ons sien uit daarna 

dat Hy eendag weer sal kom om ons te kom haal soos Hy belowe het. 

Dan sal die hele aarde nuut wees en ons sal vir altyd by Hom woon!

Ons vier vandag ’n fees en ons is baie bly want ons onthou ook dat Jesus uit die dood opgestaan het, 

soos ons ook sal opstaan. 

Ons stap saam in sy oorwinningstog.

Met die blydskap in ons harte 

en die broodjies in ons hande wil ons baie dankie sê 

vir Jesus se Op-sy-Erewoord-liefde. 

Ons moet ook vir mekaar baie lief wees om te wys ons is bly.

(Formulier en gebed met vergunning van Deon en Betsie van Niekerk van Upington-Oos.)

preekstudie – ROMEINE 6:1-11

Teks en konteks

In Romeine 5:12-21 lê Paulus klem op die wonder en oorvloed van God se genade. In vers 20 “God se wet is gegee  sodat alle mense kon sien hoe groot en baie hulle oortredings is” (Nuwe Lewende Vertaling), maak Paulus die stelling dat hoe meer die sonde geword het, hoe oorvloediger het God se genade word. Die klem wat Paulus op die genade lê, kan egter baie maklik verkeerd vertolk word. Dit kan beteken dat jy maar vryelik en lustig kon sondig sodat God se genade meer kan word? Of beteken die genade van God juis nie dat ons sonde te ligtelik moet opneem nie? Hou dus aan sonde doen, as God dan aanhou vergewe, sal dit wys hoe groot God se genade is. In plaas daarvan om direk op die vraag te antwoord, gee Paulus die ware betekenis van verlossing uit genade.

Die voorgestelde perikoop (Rom 6:1-11) is die eerste van drie argumente van Paulus oor die verlossing uit genade. Romeine 6  kan soos volg verdeel word: 

Romeine 6:1-11: Die sondige verlede van die mens maak plek vir ’n nuwe lewe.

Romeine 6:12-14: Die oproep – Wees dood vir die sonde en leef vir God. 

Romeine 6:15-23: Eers slawe van die sonde, nou slawe vir God.

Die inleidingsvraag: “Wat moet ons nou hiervan sê?” is ’n stelling wat Paulus by meer as een geleentheid gebruik om die begin wat ’n nuwe argument in te lei (vgl 4:1; 8:31). Die vraag volg na aanleiding van die klem wat hy op die genade gelê het wat oorvloediger word namate die sonde toeneem (Rom 5:20). Om misverstande uit die weg te ruim, beklemtoon Paulus nou dat “oorvloediger genade” nie beteken om maar gemaklik “sonde te doen” nie. D Smit is van mening dat “in vers 1 bring Paulus ’n belangrike beswaar teen die genadeverkondiging ter sprake. Dit sluit ten nouste aan by die onmiddellik voorafgaande formulering van die evangelie in 5:20. Ook in 3:8 en later weer in 6:15 en verder hou hy hom met dieselfde saak besig”. Volgens Smit gaan dit dus om die wesenlike vraag of die vrye en onverdiende genade ’n geregtigheid sonder geregtigheid, ’n regverdiging sonder heiligheid is. 

Vers 2: Paulus wys die vraag as lasterlik af en antwoord: “Hoe kan ons wat dood is vir die sonde, nog daarin voortlewe?” (6:2). Die “ons” in vers 2 beteken eintlik “mense soos ons”. In vers 2 wil Paulus ons dus die versekering gee dat ons vir die sonde dood is. Dit beteken dat ons deel het aan die eenmalige, heilshistoriese dood en opstanding van Christus. Dit is deur die doop aan ons beseël. 

Vers 3: Die doop is ’n teken en seël  van die reiniging van sondes deur die dood van Christus Jesus. Die reiniging, sê Jonker, berus egter nie alleen daarop dat Christus met sy bloed ons sondes voor God bedek nie, maar ook dat Christus die sonde afgesterf en elkeen wat met Hom in gemeenskap verkeer, ook die sonde afgesterwe het (v 2). Wie dus sê hy is met die dood van Christus verbind, is losgemaak van enige verbintenis met die sonde. Jonker is verder van mening dat Romeine 6 die identifikasie wat tussen Christus en die gelowiges tot stand kom, op verskillende wyses uitstippel. Daar word veral beklemtoon dat die gelowiges met die dood en opstanding van Christus geïdentifiseer is – soos dit in die doop beseël word (vgl 6:4-6​). Jonker sê voorts dat die doop volgens Paulus nie ’n menslike getuienisdaad is nie, maar die sakramentele bevestiging aan ons dat alles wat Christus vir die sondaar verkry het, aan ons toegesê, geskenk en beseël  word. 

Vers 4: Paulus is van mening dat die doop ’n innige verbintenis tussen die dopeling en die dood van Christus aandui. Paulus beklemtoon “met Hom begrawe deur die doop in sy dood”. Die dood-wees vir die sonde beskou hy as ’n absolute finaliteit. Die sonde het geen reg  meer nie. Dit is absoluut dood. Dit word deur die doop verseël. Dit bevestig die doop dat die gelowiges deel in die opstanding van Jesus Christus – Jesus Christus wat uit die dood deur die heerlikheid en almag van God die Vader opgewek is. Die opstanding van Jesus Christus uit die dood beteken vir die gelowiges die begin van ’n nuwe lewe, vry van die sonde. Die gelowiges kan nou in die nuwe lewe wandel wat deur sy opstanding uit die dood bewerk is. Die “soos”-vergelyking wat Paulus in vers 4 gebruik, beklemtoon dat dieselfde magsdaad wat Christus uit die dood opgewek het, die vrygespreekte en gedoopte mense in staat stel om ’n nuwe lewe te lei (Swanepoel). 

Vers 5-8: Die eenwording in sy dood beteken nie ’n proses nie, maar ’n saamgroei, innige verbondenheid aan Hom. Die eenwording met sy dood beteken dus volgens Paulus “eenwees”, wat met Christus se opstanding ’n absolute versekering is. Die implikasie is dus dat jy nie meer ’n slaaf van die sonde is nie, want jou sondige geaardheid en verslawing aan die verkeerde, het saam met Christus gesterwe. Paulus beklemtoon dus dat die gedoopte vrygemaaktes nie meer slawe van die sonde is nie. Ons is deur sy dood en opstanding “geregverdig”. Dit beteken om ontslae te wees van enige verpligting. 

Vers 8-10 is ’n samevatting van die voorafgaande 
(v 1-7). Die opstanding van Jesus Christus bevestig dat die dood geen mag oor Hom gehad het nie. Dus kan Hy nie weer sterwe nie en nie meer na die dood terugkeer nadat God Hom opgewek het nie. So kan die gelowiges ook nie meer terugkeer na ’n lewe in die sonde nie. Dit beteken verder dat ons reeds hier en nou in ’n nuwe lewe sal wandel en eenmaal die heerlikheid van die ewige lewe met Hom deelagtig sal wees (Jonker). 

Vers 11 bied ’n samevattende gevolgtrekking en vorm die spits van die hele argument. Dit is die oproep wat die praktiese konsekwensie trek uit die tese van vers 2 (en die argumentvoering van 3-4, 5-7, 8-10), daarmee die verwyt van vers 1 beantwoord en terselfdertyd die oorgang is tot vers 12-14 (Smit). Die eenmalige sterwe en opstanding (Christusgebeure) het die gelowiges se lewe radikaal verander. Deur die doop kry die gelowiges aandeel aan die nuwe lewe. Jonker is van mening dat die gelowiges in Christus posisie moet inneem en daarmee prakties reken dat dit wat in Christus van hulle waar is, ook in die praktyk van hulle daaglikse lewe waar sal wees. “In Christus” beteken dat die gelowiges werklik gekruisig en opgewek is. König sê dat “Ons is nie vanselfsprekend dood vir die sonde nie. Dan sou ons dit glad nie meer kon doen nie. Ons is in geloof dood vir die sonde. Daarom kan en moet ons daarmee ophou (vgl. 
v 11: “Moet dan nie toelaat dat die sonde nog langer oor julle heerskappy voer nie”). Hy gaan verder as hy sê dat as die gelowige nie glo nie, as  die gelowige se lewe nie op Christus gebou is nie, is niks van die wonderlike betekenis van die doop geldig nie. Paulus beskryf in Galasiërs 2:19-20 hierdie wonderlike betekenis van die dood soos volg: “Ek is saam met Christus gekruisig, en nou is dit nie meer ek wat lewe nie, maar Christus wat in my lewe. Die lewe wat ek nou nog hier lewe, leef ek in die geloof in die Seun van God.” Paulus is saam met Christus gekruisig toe hy ’n besondere oorgawe aan die Christus gemaak en sy “eie-ek” gekruisig het? Die gelowiges mag nie anders oor hulleself dink as “dood vir die sonde, lewendig vir God” nie (König).

Preekvoorstel

Tema vir ’n preek oor die doop: “Deur die doop word ons só met Christus verenig dat ons aandeel kry in alles wat Hy beleef!”                                                                                                                                                                                                

Romeine 6 is ’n klassieke hoofstuk oor die doop. In die Nuwe Testament het die doop as deel van die heilsgeskiedenis van die kerk ontstaan. Die doop hou ook verband met die verlossingswerk van Christus, die geloof en die nuwe lewe van die Christen. Die doop is, met ander woorde, ryk aan teologiese betekenis. Die doop verkondig dat jy die eiendom van Christus is en met Jesus Christus verenig word. God is gedurig in jou geskiedenis betrokke. Jy behoort lewenslank te leer om Christus daagliks na te volg. Deur die doop word die gelowige in die liggaam van Christus en sy verbond ingelyf. 

Die doop is geïnkorporeer in Christus. Die doop is deel van die nuwe verbond tussen Christus en sy mense. Die doop is ’n gawe van God wat geadministreer word in die Naam van die Vader, Seun en Heilige Gees. Verder is die doop ’n teken en seël van die nuwe lewe deur Jesus Christus. Dit verenig die gedoopte met Christus en sy volgelinge. Die Nuwe Testament en die liturgie van die kerk ontvou die betekenis van die doop in verskeie beelde. 

Deur die doop word Christene ingelyf in die bevrydende dood van Christus waardeur die mag van sonde gebreek is. Die gedooptes is nie langer slawe van die sonde nie, maar vrygemaak deur Christus. Die doop moet ook gesien word as bekering, vergewing en reiniging. Die doop van Johannes die Doper was ’n doop van belydenis met die oog op vergifnis van sonde. Die Nuwe Testament onderstreep die etiese implikasies van die doop deur dit voor te stel as ’n reiniging van die hart van alle sonde, as ’n daad van regverdigmaking. Die gedooptes is dus deur Christus vergewe, gewas en geheilig in ’n nuwe etiese oriëntasie onder die leiding van die Heilige Gees. Die doop is ook ’n gawe van die Gees. Die Heilige Gees is werksaam in die lewe van die mense voor, in en na hulle doop. God gee aan al die gedoopte persone die salwing van die belofte van die Heilige Gees, merk hulle met ’n seël en plant in hulle hart die eerste paaiement van hulle erfenis as seuns en dogters van God. Die doop is ook die inkorporering in die liggaam van Christus. Toegedien in gehoorsaamheid aan ons Here, is die doop ’n teken en seël van ons gemeenskaplike dissipelskap. 

Deur die doop word Christene gebring tot eenheid met Christus, met mekaar en met die kerk van alle tye en op alle plekke. Die gemeenskaplike doop wat ons met Christus in geloof verenig, is ’n basiese eenheid. Ons een doop in Christus roep die kerk op om verdeeldheid te oorkom en sigbaar sy gemeenskaplikheid te manifesteer. Die doop is ook teken van die koninkryk. Die doop inisieer die realiteit van die nuwe lewe wat te midde van die teenswoordige wêreld gegee is. Die doop gee deelname aan die gemeenskap van die Heilige Gees. 

N Koopman en R Vosloo meen dat ons in ’n tyd leef waar die kerngesin beklemtoon word as draer van waardes. Die gesin is inderdaad ’n wonderlike gawe as ruimte vir morele oriëntasie. Die kerngesin kan baie maklik van die breër gemeenskapslewe afgesny word. Hulle is verder van mening dat die doop ons inlyf in ’n nuwe gemeenskap, ’n gemeenskap wat nie net ’n biologiese verantwoordelikheid het nie, maar waar die identiteit in Christus van kardinale belang is. Die doop as inlywing in ’n nuwe gemeenskap beteken dat mense nie op grond van voorkoms, ekonomiese status, seksuele oriëntasie, geslag, ras of ouderdom uitgesluit word nie. 

Koopman en Vosloo sê ook dat die doop ons herinner aan die feit dat die kerk ’n gemeenskap is wat oop is na die wêreld. God die Vader lyf ons in die verbond in, Christus sy Seun gee ons deel aan sy geskiedenis (sterwe, opstanding) en die Heilige Gees lyf ons in die geloofsgemeenskap in. Dit is die liggaam van Christus. Daardeur kry ons deel aan die nuwe lewe van hierdie nuwe gemeenskap. Omdat Christus die heil verwerf het, sal die doop ons aan Hom verbind. Wat duidelik hieruit na vore kom, is dat geeneen van die genoemde betekenisse van die doop die mens as subjek voorstel nie. God doen alles. God maak ons deur die doop die eiendom van Christus. Hy verenig ons deur die doop met Christus en ook met sy sterwe en opstanding. God lyf ons deur die doop in die kerk en in die verbond in. 

Hy vergewe ons sonde en reinig ons in die doop. Die doop moet dus altyd gesien word as ’n handeling wat in verhouding staan met die geloof of bekering en veral met die werk van Christus. God skenk ons die wedergeboorte en die nuwe lewe. Dit is ’n gawe van Hom. Die geloof is die mens se verantwoordelikheid, maar in die doop handel God in belang van die mens en tot sy heil. Die doop gee aanleiding tot groot menslike aktiwiteite. In die doop handel God op so ’n wyse met ons dat dit nuwe dade en nuwe lewe vir ons moontlik maak en oproep. Die doop is ’n eenmalige gebeure. Jy word net eenmaal die eiendom van God. Christus het net eenmaal gesterwe en opgestaan en jy kan dit net eenmaal saam met Hom doen. Jy word dus eenmaal in sy gemeente as die verbondsgemeenskap ingelyf en hy/sy ontvang net eenmaal die Heilige Gees wat hom/haar die nuwe lewe gee. Om hierdie rede is  baie Gereformeerde kerke gekant teen herdoop of die sogenaamde “herhaalde doop”. 

